
R.N.RAXIMOV M.K.AKRAMOVA 
Buxoro davlat universitetining Pedagogika 

instituti 

san’atshunoslik kafedrasi oʻqituvchisi 

Buxoro davlat universitetining 

Pedagogika instituti 

musiqa ta’limi yoʻnalishi talabasi 

 

BOSHLANGʻICN SINF OʻQUVCNILARINING VOKAL-XOR MALAKALARINI TARKIB 

TOPTIRISH 

 

Ushbu maqolada umumta’lim maktab oʻquvchilarining vokal va xor darsligiga boʻlgan qizishlarini 

oshirish va oʻquvchilarni toʻgʻri kuylashga jalb etish yoʻllari, pedagoglarning qay darajada malakali dars 

oʻtish jarayonlari yoritib berilgan. Shu uslubdan foydalangan holda maktablarda musiqa darslarining 

mazmunli va foydali olib borish yoʻllari koʻrsatilgan. 

Kalit soʻzlar: unison, ovoz apparati, ansambl, diksiya, dinamika, vokal va xor, artikulatsiya, tovush 

temblari, dirijorlik, akapella, intonatsiya, takt, hissa. 

В данной статье рассматриваются способы повышения интереса учащихся 

общеобразовательных школ к урокам вокала и хора и приобщения учащихся к правильному пению, а 

также уровень профессионализма педагогов. Используя этот метод, школы показали способы 

сделать уроки музыки содержательными и полезными. 

Ключевые слова: унисон, вокальный аппарат, ансамбль, дикция, динамика, вокал и хор, 

артикуляция, темп звука, дирижирование, акапелла, интонация, такт, вклад. 

This article discusses ways to increase the interest of secondary school students in vocal and choir 

lessons and to engage students in singing correctly, as well as the level of professionalism of teachers. Using 

this method, we have shown ways to make music lessons in schools meaningful and useful. 

Key words: unison, vocal apparatus, ensemble, diction, dynamics, vocal and chorus, articulation, 

sound tempo, conducting, acapella, intonation, tact, contribution. 

 

Kirish. Boshlangʻich sinflardagi musiqa madaniyati darslari umumiy ta’lim maktablarida 

oʻquvchilarga badiiy ta’lim va axloqiy estetik tarbiya berish tizimining ajralmas qismi hisoblanadi. 

Dasturda oʻquvchilarga tizimli ravishda vokal-xor malakalarini singdirib borish masalasi ham 

qoʻyilgan. Kichik maktab yoshidagi oʻquvchilarning ovoz apparatini juda nozik, ovoz diapozonlari 

cheklangan boʻladi. Uzoq vaqt surunkasiga qoʻshiq kuylash bolalar ovoz apparatining shikastlanishiga olib 

kelishi mumkin. Ayrim oʻqituvchilar amaliyotda dars tuzilmasini buzib, musiqa savodi va musiqa tinglash 

faoliyatlari oʻrnida ham jamoaviy qoʻshiq kuylatish hollariga yoʻl qoʻyishadi bu esa oʻquvchilarning ovoz 

diapozonlariga putur yetkazishi mumkin. 

Asosiy qism. Kichik yoshdagi oʻquvchilar oʻzlariga xos juda mayin va yoqimli ovozga ega boʻladilar. 

Birinchi sinfdan boshlab mashgʻulotlarda oʻquvchilarning vokal va xor malakalari takomillashtirilib boriladi. 

Oʻtirib va turib kuylaganda gavdani toʻgʻri tutish, nafasni rejaga sola bilish, kuylaganda unli va undoshlarni, 

melodik, garmonik intervallarni toʻgʻri talaffuz qilish, dinamik tuslarga rioya qilgan holda mayin ovozli 

uygʻun, yoqimli kuylash ustida muntazam ravishda ish olib boriladi. 

Dasturda vokal xor malakalari (gavdani toʻgʻri tutish, nafasni rejaga solish, tovush hosil qilish, 

diksiya, soz, ansambl va dinamika) ustida ishlash har bir sinf uchun alohida belgilangan. Bolalar ovozini 

parvarish qilish, vokal va xor malakalarini oshirishda, qoʻshiq oʻrgatishda oldin maxsus vokal mashqlaridan 

foydalanish tavsiya etiladi. Bunda avval oʻquvchilarni ishchi diapozonining prima (oʻrta) tovushlaridan 

boshlab, pastga tomon yoʻnaluvchi tetraxordlardan foydalaniladi. Nafas esa me’yorida shovqinsiz, yelkani 

koʻtarmay oʻz vaqtida olish va mayin ataka kuylashga alohida e’tibor beriladi. Shuningdek, ularni ovoz 

diapozoni haddan tashqari past yoki yuqori pardalarda kuylatish yaramaydi. 

Qattiq gapirish, baqirish taom va ichimliklarni juda issiq yoki sovuq holda iste’mol qilish ovoz 

pardalarini xastalantirishi haqida ogohlantirib borish lozim. Ovoziga xastalik alomatlari aniqlangan 

oʻquvchilar muolaja davrida kuylashdan ozod etiladi. Bular oʻz vaqtida muolaja uchun otolaringologlar yoki 

foniatr shifokorlarga yuborilishi lozim. Oʻquvchilar ovozini asrash ustida muntazam ish olib borish ovoz 

apparatining sogʻlom rivojlanishini ta’minlashda muhim rol oʻynaydi. 

Musiqa darslari jarayonida 1-sinfda vocal-xor malakalarini shakllantirishda Re 1 (Do diez 1) – Do 2 

tovushlari oraligʻida (diapozonida) boʻlgan bir ovozlik qoʻshiqlarni ayttirish tavsiya etiladi. 

Jamoaviy kuylashdagi holat - oʻtirib kuylashda qoʻllar tizza ustiga qoʻyiladi. Turib kuylaganda esa 

qoʻllar ikki yonga erkin tushiriladi. Har ikkala holatda ham yelkalar orqaroq olinib, gavda va bosh 

zoʻriqtirmasdan toʻgʻri tutiladi. Nafasni rejaga solish, hamma bilan birga koʻkrak va yelkalarni 

koʻtarmasdan, shovqinsiz nafas olish, musiqaviy jumlalarning choʻzimini oldindan his qilgan holda, asarning 

sur’atiga qarab uzun yoki qisqa nafas ola bilish, olingan nafasni tejamli, bir me’yorda sarflab, jumlaning 

oxirigacha yetkazish talab etiladi. 

Yana bir muhim fiziologik jarayon - ovoz hosil qilish:- artikulatsiya organlarini erkin 

harakatlantirish, lablar va tillarni faol tutish, unli tovushlarni talaffuz qilganda ogʻiz va lablarning ochilish 

holatlarini bilish, unlilarni yumaloq qilib kuylay olish. Tovush temblarining bir xilliliga erishish. Tovushni 

bir maromda, aniq balandlikda ushlay olish va unisonda (birovozlikda) kuylay olish. Oʻrtacha dinamikda 

mayin, yumshoq kuylash, mantiqiy urgʻular bera olish. 

Xor malakalari - sinf sahnasiga chiqish qoidalarini va sinf xorida oʻrnini bilish. Kuylayotganida 

qoʻshiq aytayotganlarning ovozini nazorat qilib borish va oʻz ovozini ularga moslay olish. Tovushlarni 

kuylashda sozga, sur’at va dinamik tuslarga rioya qilish, qoʻshiq soʻzlarini aniq va tushunarli qilib talaffuz 

etish. Butun guruh bilan va yakka holda kuylay olish. Qoʻshiqlarni musiqa asbobi joʻrligida va joʻrsiz kuylay 

olish, kuylaganda dirijorlik ishoralariga rioya qilish. Qoʻshiqning usuliga chapak chalib, bir joyda qadam 

tashlab, tizzalariga kaft bilan urib joʻr boʻla olish, turli yangi usul, harakatlarni oʻylab topish va hokazo. 

2-sinfda- Do 1 - Re 2 diapozonidagi bir ovozli qoʻshiqlarni kuylash tavsiya etiladi. 

Qoʻshiq aytishdagi holat: birinchi sinfda egallangan malakalarni takomillashtirish. Kuylaganda 

oʻzini erkin tutish, ovoz apparatlariga va muskullarga zoʻriqish boʻlmasligiga erishish. Nafasni rejaga solish: 

chuqur nafas olish malaklarini oʻstirish, tez sur’atli asarlarni kuylaganda jumlalar oraligʻida nafasni tez va 

yetarli ola bilish. Uzunroq jumlalarni kuylaganda nafasni me’yoriga olish va bir maromda sarflay bilish, 

jumla oʻrtasida nafas olmaslik kabilar. 

Ovoz hosil qilish: mayin va yoqimli kuylay olish. Ogʻir sur’atli qoʻshiqlarni kuylaganda ortiqcha 

choʻzib, asarning xarakterini boʻshashtirib yubormaslik, tez sur’atli asarlarda shoshmaslik, ovoz mayinligini 

yoʻqotmasliga bilan birlashtirilgan notalarni kuylay olish. Unlilarni toʻgʻri talaffuz etish, undosh tovushlarni 

burro va aniq talaffuz etish. Kuylaganda ogʻizning yumaloq boʻlishiga erishish. Oʻzbek tilida ochiq talaffuz 

qilinadigan unlilarni “u” tovushiga yaqinroq qilib yumshatib aytish. Baqirib, qattiq va ochiq ovozda 

kuylashga yoʻl qoʻymaslik. 

Xor malakalari: unisonda (birovozlikda) – dinamik tuslarga toʻla rioya qilgan holda, sof va tiniq 

intonatsiyada ta’sirchan qilib kuylash, yakka holda, kichik-kichik guruh yoki butun sinf bilan birgalikda 

kuylay olish. Mazmuni va xarakteri turlicha boʻlgan qoʻshiqlarni musiqa asbobi joʻrligida va akapella tarzida 

ijro eta olish. Musiqada takt hissalarining urgʻuli va urgʻusiz (kuchli yoki kuchsiz) boʻlishi haqida 

tushunchaga ega boʻlish. 3 chorakli va 2 chorakli oʻlchovlarda dirijorlik harakatlarini tushunish. Oʻqituvchi 

asarda dirijorlik qilganda uning qoʻliga qarab koʻpchilik bilan birgalikda nafas olish, ijroni boshlash, 

dirijorlik ishorasiga amal qilgan holda ijroni toʻxtatish. 

3-sinfda oʻquvchilar DO 1 – RE (MI) 2 diapozonidagi bir ovozli va ikki ovozli elemenlari boʻlgan 

qoʻshiqlarni kuylaydilar. Qoʻshiq kuylashdagi holat: 1- va 2-sinflarda olingan malakalarni takomillashtirish, 

kuylaganda gavda, bosh yelkalar, qoʻllar, oyoqlarning, shuningdek, ovoz apparatlarining erkin holatda 

boʻlishini kuzatib borish. 

Nafasni rejaga solish: toʻgʻri nafas olish malakalari ustida ishlashni davom ettirish, nafasni koʻkrak 

qafasiga olinishi hollariga yoʻl qoʻymaslik. Olingan chuqur nafasni toʻxtata olish va undan kuylash uchun 

tayanch hosil qila bilish. Ayniqsa, yuqorigi va pastgi notalarni kuylaganda nafasdan tejamli foydalanish. 

Tovush hosil qilish: mardlik, jasurlik haqidagi qoʻshiqlar kabi qat’iy ohangda aytiladigan qoʻshiqlarni 

yengil, silliq, mayin va jarangdor ovozda kuylash, tovushning qoʻpol, dagʻal va notekis boʻlishiga yoʻl 

qoʻymaslik. Ogʻir sur’atli asarlardagi uzun jumlalarni kuylaganda nafasni rejali taqsimlay olish. Tez sur’atli 

asarlarda nafasni shovqinsiz tez va yetarlicha ola bilish. Liga bilan birlashtirgan notalarni kuylash, stakatto 

qoʻyilgan notalalarni keskin, uzib-uzib kuylash. Unli va undosh tovushlarni toʻgʻri talaffuz qilish malakalarni 

oʻstirish. Yuqori pardalarda ovozni yopa bilish va pastki pardalarda ehtiyotkorona past ovozda, zoʻriqmasdan 

kuylash. 

Xor malakalari: ikki ovozli elementlari boʻlgan qoʻshiqlarni aytish. Bunda oʻz partiyasini mustaqil 

kuylay olish va ayni paytda ikkinchi partiyadagilar ovozini eshitib, kuzatib borish. Yakka holda, guruh yoki 

butun sinf bilan akapella qoʻshiqlarini kuylash. Ovozda asarning mazmuni va xarakterini ochib berishga 

intilish. Oʻzi va oʻrtoqlarining ijrosiga toʻgʻri baho bera olish. Ijroda yoʻl qoʻyilgan kamchiliklarni sezish va 

tuzatish. Toʻrt chorakli oʻlchovdagi dirijorlik harakatlarni bilish, ishoralarga mos kuylash. 

Xulosa. Shunday qilib, oʻqituvchi tomonidan amalga oshiriladigan boshlangʻich sinf oʻquvchilarida 

vokal-xor malakalarini shakllantirish darsda jamoaviy aytim faoliyatini samarali tashkil etishga, 

qoʻshiqlarning badiiy, ifodali ijrosini ta’minlashga katta yordam beradi. 

